
CENTRO GALEGO DA HABANA
Foi fundado por un grupo de estudantes galegos que encabezaba 
Secundino González Valdés o 23 de novembro de 1879. O 12 
de decembro do mesmo ano apróbase o regulamento e constitúese 
a primeira xunta directiva que presidiu Nicolás Villageliú.

No ano 1906 o Centro iniciou unha nova etapa, adquirindo o 
edificio do Gran Teatro Tacón, no centro da cidade. A pedra 
empregada na súa construción era de Parga (Lugo), e nela foron 
gravadas diversas alegorías. O edificio foi declarado monumento 
nacional.

As actividades sociais e culturais da entidade foron numerosas 
converténdose,  xunto co de Buenos Aires, no centro máis 
importante de   América. Destacaba a súa escola, que chegou a 
contar con mil alumnos, e tamén o seu centro médico asistencial.

O Centro Galego distinguiuse asemade na denuncia das 
condicións precarias en que se desenvolvía o traballo dos 
emigrantes.

En xaneiro de 1959 comezou o declive do Centro e o edificio 
dedicouse dende entón a outras actividades.

CENTRO GALEGO DE BUENOS AIRES
O Centro Galego de Buenos Aires, logo de varios intentos 
infrutuosos, comeza a funcionar a bo ritmo o 2 de maio de 1907.

Xa iniciada a Guerra Civil española, acórdase dedicar o festival 
do 25 de xullo de 1936 a beneficio da Cruz Vermella de España 
e non ao Sanatorio do Centro como viña sendo costume. Dous 
anos despois elíxese a José Neira Vidal como presidente, quen 
se decanta polo bando republicano e organiza a homenaxe a 
Castelao celebrada o 2 de maio de 1940. Desde aquela o Centro 
Galego participou de forma activa na recepción e acollida dos 
exiliados republicanos galegos da Guerra Civil.

En 1947 chega a presidencia José Villamarín, destacándose este 
período por unha intensa actividade cultural: organízanse as 
Xornadas Galegas de xullo de 1948,  coa exposición do Libro 
Galego e a intervención de Castelao no Teatro Arxentino, onde     

pronunciou o seu histórico discurso “Alba de Groria” que 
posteriormente foi publicado en edición exenta. Tamén se ocupou 
o Centro Galego do magno enterro de Castelao no cemiterio da 
Cacharita.

CENTRO GALEGO DE MONTEVIDEO
É un dos máis antigos de América do Sur pois data do 30 de 
agosto de 1879, desenvolvendo sempre unha grande actividade 
actividade social e cultural.

Porén, o desexo dos seus fundadores era crear dentro do 
centro unha sección de asistencia médica aos emigrantes, que 
complementase outras actividades, pero a proposta non se 
levou a cabo e naceu, daquela, a Casa de Galicia o 1 de outubro 
de 1917 por iniciativa de José María Barreiro, que xa participara 
na fundación do Centro Galego da Habana.

En 1925 inaugurou unha magnífica sede social obra do arquitecto 
Alfredo R. Campos, fillo de galegos. A partir de 1929 a revista 
do Centro, cuxo primeiro número saíra do prelo en 1917, pasou 
a chamarse Galicia.


